
Na grattata di poesia 

 
Si nna coppia di nnamurati nun nne 
alimintata di vasati, carizzi e còcculi  
chissa è coppia ca sicuramenti scoppia. 
Chissi sunnu li veru ngidienti principali 
pi tèniri la coppia viva e sempri cu lu 
focu addumatu. Mancannu sti biddizzi, 
màncanu tutti cosi. Chissu è amuri  
ca sicuramenti si perdi strata strata. 
 
È comu si ti manciàssitu un beddu 
piattu di spachetti cu lu sucu e nun  
si cci facissi na bona grattata di caciu 
picurinu. Accussì è na coppia di 
nnamurati, si ogni tantu nun si cci  
dassi na grattatedda di passioni, l'amuri 
cuminciassi a divintari dissapitu, 
greviu, senza gustu e mancu sapuri. 
 
La poesia è puru accussì, si ogni tantu 
nun si cci dassi na grattatedda di paroli 
duci, di versi passiunali, di strofi chini 
d'amuri, la poesia finissi ca si pirdissi 
fogli fogli. Perciò senza nni scurdari  
di alimentalla. Damuccilla cchiù spessu 
na grattatedda di paroli, accussì resta 
sempri viva e pronta pi falla lèggiri. 
 
Lèggiri na poesia d'amuri china di 
carizzi, còcculi e vasati a la pirsuna 
amata, chista è poesia ca tuppulia  
forti forti lu cori, chista è poesia  
ca l'occhi si vàgnanu suli suli,  
chista è poesia ca nni lu tempu  
sempri sarà pinzata, ricurdannu  
l'ardiri di un cori nnamuratu. 

